2 oktober 2005

negentiende sondag in koninkrykstyd

liturgiese voorstel

Hierdie liturgiese voorstel behoort in samehang met die basisliturgie vir koninkrykstyd gebruik te word.

Fokusteks:
1 Timoteus 6:1-10

Ander tekste: 

Psalm 19, Filippense 3:4b-14; Matteus 21:33-43; Eksodus 20:1-20
Inleiding

Psalm 19 is ’n loflied oor die wet wat in Eksodus 20:1-20 aan Israel gegee is. Matteus 21:33-43 herinner aan God se voorsienigheid, ons halsstarrigheid en ongehoorsaamheid en hoe God ons meedoënloos oproep tot gehoorsaamheid. In Filippense 3:4b-14 word ons aangemoedig om in die geloof te volhard, en ons nie te laat insuig deur die verleiding van selfgeregverdigde gemaksug nie. Die preekvoorstel oor 1 Timoteus 6:1-10 sluit hierby aan: “Om tevrede te wees met wat jy het, word regdeur die Bybel as ’n eienskap van die Christen beskou. In ons moderne samelewing is daar egter baie vyande teen tevredenheid” (Preekriglyne).

Ons word geroep om tevrede en gelukkig te wees binne ons omstandighede: “Geniet wat jy nou het – dit is ’n gawe uit God se hand” (Preekriglyne). Die klem val in hierdie liturgiese voorstel op ’n lewe van dankbaarheid.

GOD VERSAMEL ONS VOOR HOM

Aanvangswoord 

Voorstel 1

Begin die diens met die woorde: “God het ons hier voor Hom saamgebring.” Indien ander woorde gekies word, bly dit belangrik dat die gemeente daaraan herinner word dat God die leiding neem met die saamroep van die erediens. ’n Erediens is nie ons skepping nie, maar God wat deur sy Woord werk.  

Die formule kan verder soos volg uitgebrei word om die gemeente se aandag na die koninkryk te lei:

Voorganger:
God het ons (hier) voor Hom saamgebring in die Naam van Jesus, die Christus.

Gemeente: 
Aan Hom wat op die troon sit, behoort die lof en die eer.

Voorganger:
Mag sy Naam geheilig word.
Gemeente:
Mag sy koninkryk kom.
Voorganger: 
Mag sy wil op aarde geskied soos in die hemel.
Gemeente:
Aan Hom behoort die heerlikheid en die krag tot in alle ewigheid.
Uit  Matteus 6; Openbaring 5:13

Voorstel 2

Drumpelgebed

Psalm 100/NSG 22 

Bid daarna die volledige Psalm 19 woordeliks. Die liturg hoef dit nie self te doen nie. Wat van ’n vrouestem, of selfs twee stemme?

Seëngroet

Voorganger: 
Genade vir julle en vrede van God ons Vader en Jesus Christus, ons Here.

Gemeente: 
Amen; en vrede vir jou.

Voorganger:
Amen.
Groet mekaar

Sê vir die gemeente om mekaar met die seën van die Here te groet. Hierdie ritueel stig die gemeenskap. Noem by geleentheid dat hierdie onderlinge groet in God Drie-enig se naam die klem steeds plaas op God se groet. Ons groet mekaar met God se seën omdat ons glo dat God deur sy Gees in elkeen woon en werk.

Sang

Lied 202 “Prys Hom, die Hemelvors”. Hierdie lied gaan uit van die gedagte van Jesus se heerskappy en raak by voorbaat verskeie liturgiese momente aan. Uit die Sionsgesange kan Lied 167 of 151 van pas wees as liedere wat Jesus se heerskappy in historiese verband besing.    

diens van die water

Die nood van die skepping, mens en wêreld word voor God gebring. Dit behels ook ons eie nood aan voortgesette verlossing. Dit is ’n bede om reiniging en heiliging. (Lees verder die gedagtes in die inleiding.)

Doop of  doopherinnering

Doop en doopherinnering geniet gedurende die eerste fase van koninkrykstyd besondere aandag. In praktyk bring dit mee dat die doopvont, met water daarin, baie sigbaar is.  Elke Sondag gedurende hierdie fase word lidmate op een of ander manier gevra om doelbewus hulle doop te bedink. Tekste uit die leesrooster bied leersame perspektiewe wat benut kan word. Die oordenking van die doop skep ’n goeie geleentheid om opnuut op die toesegging van die sakrament te antwoord. 

Wet en skuldbelydenis

Voorstel 1

Openbare skuldbelydenis is diep ingebed in reformatoriese liturgie. Die Tien Gebooie en ander skriftuurlike uitsprake oor die wet of die wil van God word afwisselend gebruik as aanleiding tot skuldbelydenis.  Deur die wet op hierdie Sondae saam te laat val met die diens van die water, word groter prominensie gegee aan hierdie moment van die liturgie.

Sang

Lied 247  “Heer wees ons genadig”/NSG 233 – Kyrie, eleison 

Voorstel 2

Eksodus 20:1-20 Lees die Tien Gebooie en laat die gemeente na elke gebod reageer met: Here, wees ons genadig. 

Vryspraak

Wesenlik vorm dit deel van die “diens van die water” aangesien dit dieselfde vryspraak van God is wat in die doop verkondig word. Die gemeente omhels die gegewe reinheid wat God in Christus aan elkeen skenk wat sy sondes kan bely en so sy afhanklikheid van God erken. Elke gelowige eien hom/haar opnuut vergewing van sondes toe en verbind tot nuwe gehoorsaamheid

Geloofsbelydenis

Ter wille van die beklemtoning van hierdie moment in die erediens word die geloofsbelydenis ook hier geplaas.  Dit onderskraag die gedagte dat ons geloof ’n basis het wat in die geskiedenis beslag gekry het.

Dit kan op verskeie maniere gedoen word:

· Die Apostoliese geloofsbelydenis of die Belydenis van Nicéa. Dit kan saam gelees of aangehoor word met bevestigende “amen”. 

· Die geloofsbelydenis kan gesing word. Lied 259, 260, 261/SG 348

Loflied

Lied 161/NSG 327; Lied 188/NSG 10; Lied 197

Diens van die Woord

Gebed om die opening van die Woord

Begin die gebed met  Psalm 119:145-152.

Skriflesing

Volg die ekumeniese gebruik om die tekste in volgorde te lees: Ou Testament; Psalm (word waar moontlik gesing of ’n ander voorganger voorgelees); Nuwe Testament; Evangelie. Indien sekere teksgedeeltes elders in die diensorde gebruik word, kan dit hier weggelaat word.

Sing ’n halleluja na die voorlesing uit die briewe. Lied 189; 206; 218; 228; 204

Sing ’n gepaste lied na die laaste Skriflesing. Sien voorstelle by elke Sondag. 

Kindertyd

Prediking

Respons van die gemeente

Benut een van die volgende opsies:

· Die gemeente sing hul antwoord op die Woord uit enige gepaste lof- en danklied wat God antwoord: Lied 466; Lied 475. 

· ’n Vrye gebed

· ’n Belydenisverbintenis word voorgehou en ’n paar oomblikke van bepeinsing word toegelaat.

Diens van die tafel

Die tafeldiens behoort elke Sondag vanaf die nagmaalstafel gelei te word sodat die sigbaarheid daarvan uitgewys word. 

Gereedmaak van die tafel en offergawes

Die offergawes kan beskou word as deel van die gereedmaak van die tafel aangesien die middele vir die nagmaal hieruit voorsien is. Die gemeente word uitgenooi om iets van hulleself te gee soos Christus Homself vir ons gegee het. Ons offer word ook teken van ons een​​-wees met Hom in die nagmaal.

’n Gesin wat vooraf gevra is, bring brood en wyn na die nagmaalstafel.

Vredeshandeling (opsioneel)

Die vredesgroet word onderling verwissel. Gee mekaar ’n handdruk met die groet: “Vrede vir jou.”

Nagmaalgebed

Opmerkings oor die gebruik van die nagmaalgebed.

· Omdat baie gemeente dit prakties onuitvoerbaar vind om elke Sondag nagmaal te gebruik, kan sommige elemente van die tafeldiens op sulke Sondae weggelaat word. Dié elemente word met ’n asterisk aangedui.

· Met die oog op die toe-eiening wat in hierdie fase van koninkrykstyd belangrik is, word die klassiek-gereformeerde nagmaalgebed gereeld gebruik omdat ons ons daardeur verlustig in God se “groot dade” soos wat deur die Woord betuig word. Let op dat die aanvangsgedeelte van die gebed melding maak van drie hoofdade van God: die skepping, die bevryding en leiding van Israel en die verlossing deur Christus Jesus.  Die laaste loop oor in die lof van Jesus.

· Die bewoording hoef nie slaafs nagevolg te word nie. Dit is wenslik om gedagtes of woorde uit elke Sondag se leesrooster te neem en dit in die gebed in te werk.

· Die vaste elemente wat by die diens van die tafel pas, behoort elke Sondag gebruik te word ter wille van die ekumeniese aard daarvan en om die betekenis daarvan deur herhaling in te skerp: die sanctus (“Heilig, heilig, heilig …”) en die Agnus Dei (Lam van God).

Nota:  Lied 286 sou na die nagmaal gesing kon word.

Uitsending

Sang

Lied 200/NSG 43

Seën

Spreek die seën uit, gevolg deur Lied 311 (beurtsang) en sonder onderbreking gevolg deur die “Amen” Lied 312; 313; 314 of Lied 315/NSG 355/6 – welke een die gemeente ook al aan gewoond is. Gee ’n paar oomblikke van stilte voordat die orrel weer begin speel.

PREEKSTUDIE – 1 TIMOTEUS 6:1-10

Teks en konteks

Vir die inleiding tot die brief van Paulus aan Timoteus en vir die basiese eksegetiese sake ter sprake vir die brief kyk na die inleidende opmerkings oor die brief by die preekstudie van 11 September. Literêr het ons dus te make met `n brief. Die basiese kenmerk van die genre is dat dit `n persoonlike karakter dra. Die ou apostel (Paulus) skryf vir die jong dominee (Timoteus) om hom te help. Die teks asook die volgende Sondag se teks is ideaal om te gebruik tydens koninkrykstyd omdat die teks ons aanspoor om God ook in ons besittings koning te maak.

Makrostruktuur

Struktuuranalities is ons teks in die makrostruktuur van 1 Timoteus soos volg ingebed:

1:1-2

Briefaanhef

1:3-20

Bedieningsopdrag aan Timoteus

2:1-3:16
 
Voorskrifte en bepalings vir die gemeentelike organisasie

4:1-5

Afvalligheid in die eindtyd

4:6-5:25

Verdere bedieningsopdragte aan Timoteus

6:1-10

Verdere voorskrifte en bepalings vir die gemeentelike organisasie

6:11-20

Verdere bedieningsopdragte aan Timoteus

6:21b

Briefslot

Mikrostruktuur

Die teksgedeelte se mikrostruktuur kan ons soos volg weergee:

6:1-2a
-
Voorskrifte vir slawe

6:3-10
-
Voorskrifte ten opsigte van persone wat geldelike wins uit godsdiens wil maak

6:1-2a:  Die Leesrooster se teksafbakening vir die Sondag is 1 Timoteus 6:1-10. Elke kommentaar wat ek geraadpleeg het, skei egter die eerste twee verse van die res van die perikoop. Twee redes word hiervoor aangegee: (1) 1 Timoteus 6:1-2 hoort eerder by die voorafgaande wat in 5:1 begin het. In 5:1 het Paulus begin met aanwysings aan Timoteus oor sy optrede teenoor verskillende groepe in die gemeente. Die laaste groep wat nou aan die orde kom, is die slawe; (2) Die tweede rede hoekom 6:1-2 eerder apart hanteer behoort te word, spruit uit die debat of die Bybel slawearbeid gekondoneer het al dan nie.  

6:2b-10:  In die gedeelte is dit nou die derde keer dat Paulus in die brief skryf oor die mense wat vals leerstellings versprei. Hierdie keer kom daar egter iets by wat vroeër nie genoem is nie, naamlik die dwaalleraars se plan is om ryk te word (6:5b; 6:9-10).

6:3-5:  Verdeeldheid in die kerk begin dikwels by klein verskilletjies oor die een of ander teologiese kwessie.  Spoedig word die molshoop `n berg, veral wanneer botsende persoonlikhede skynbare leerverskille aangryp om hoër status aan hulle persoonlike geveg te gee. Mense met fyner teologiese insig moenie daardie insig gebruik om ander belaglik te maak of om geld daarmee te maak nie. As dit vir jou duidelik word dat iemand `n sieklike beheptheid het met twisvrae en met stryery oor woorde, moet jy so `n persoon vermy en jou nie laat intrek in die getwis nie.

6:9-10:  Ten spyte van so baie mense se getuienis tot die teendeel tree baie mense op asof die hoeveelheid geld wat mens het, die graad van jou geluk bepaal. Iemand wat skatryk wil wees, bereik gewoonlik nie `n versadigingspunt nie en juis hierdie neiging laat hulle in versoeking kom en vir baie eindig alles in verderf en ondergang. Toets jou eie instelling teenoor geld aan die volgende beginsels: (1) Besef dat rykdom in die lewe hierna niks beteken nie (6:7); (2) Wees tevrede met wat jy het (6:8); (3) Kontroleer wat jy bereid is om vir geld te doen (6:9-10); (4) Sorg dat jy mense meer lief het as geld (6:11); (5) Sorg dat jy God meer liefhet as geld (6:11); (6) Wees ryk in mededeelsaamheid (6:18).

In hierdie verse word daar dus duidelik twee weë aangedui. Die een weg is die weg tot tevredenheid (6:6-8) en die ander weg is die weg tot vernietiging (6:9-10).

Twee Griekse woorde is vir die gedeelte van groot belang. (1) Eusebeia – dit is godsaligheid/godsdiens.  Paulus sê “eusebei”’ is winsgewend, maar dan in geestelike sin en nie in terme van geld nie. (2) Autarkeia dit is vergenoegdheid/tevredenheid. Die godsdiens is dus in die sin winsgewend, maar dan moet dit gepaard gaan met vergenoegdheid/tevredenheid. Die woord “autarkeia” het nie te doen met `n lydelike berusting of onderwerping aan die omstandighede waarin `n mens jou dalk bevind nie. Dit het `n aktiewe betekenis – dit dui op die vermoë om jou te behelp en te versorg met die middele tot jou beskikking – om selfversorgend te wees deurdat jy kan klaarkom met wat jy het en dus geen sorge het oor die moontlike vermeerdering van jou inkomste nie. Geldgierigheid speel hier geen rol nie. Die beste verklaring van die woord “vergenoegdheid” vind ons in Filippense 4:10-13 waar Paulus skryf dat hy geleer het om in alle omstandighede “tevrede” te wees.  

Die Griekse woord “skepasmat”’ wat vertaal is met “klere

‘ het somtyds ook die betekenis van “onderdak”.  Paulus sê dus as ons kos en klere en onderdak het, dit wat nodig is vir die onderhouding van lewe, moet ons tevrede wees (Spr 30:8; Matt 6:25-33; Luk 3:10-14; Fil 4:11-12; Heb 13:5).

Vanaf vers 9-10 kontrasteer Paulus dan `n ander weg naas die weg van tevredenheid, naamlik die weg van vernietiging. Hy beskryf die weg in stappe van erg tot erger: (1) versoeking; (2) sinlose en skadelike begeertes; (3) verderf en (4) afgedwaal van geloof.

Die weg van “opgang” deur die verkryging van rykdom is in werklikheid die weg tot totale ‘ondergang’.  Paulus kies woorde wat dui op die stoflike en geestelike ondergang om daardeur die totale verlies te beskryf waarop `n lewe uitloop wat op rykdom gebou is.

Preekvoorstel

Prof Danie du Toit het `n boek geskryf met die titel “Kan ons welvaart oorleef?” of, vra hy dan in die boek, het ons al so vasgevang geraak in die soeke na meer en meer dat ons glad nie meer tevrede is of kan wees, met wat ons reeds het nie? My pa het altyd gesê: “Onthou, my kind, alles met `n `te’ by, behalwe tevrede, is verkeerd.”

Ons leef in ons samelewing met `n geweldige wanopvatting; mense glo dat as jy meer materiële besittings het, dan is jy ook gelukkiger. Talle studies bewys egter oor en oor dat dit nie waar is nie. Wat geweldig interessant is, is dat die mens nog nooit in sy ganse geskiedenis soveel welvaart beleef het as juis nou nie, maar ten spyte hiervan was die mens nog nooit so ongelukkig soos juis nou nie.

Derek Humpfreys se boek “Final Exit” is die New Yorkse beste verkoper. Wat die boek merkwaardig maak, is dat hy in detail in die boek verskeie maniere van selfmoord bespreek.

Die sielkundige David Myers, sê: “Today’s youth and young adults have grown up with much more affluence, slightly less overall happiness, much greater risk of depression and a tripled teen suicide rate. Never has a culture experienced such physical comfort combined with such psychological misery.”

Die groot skuif, sê geleerdes het in die 18de eeu plaasgevind met die Industriële Rewolusie. Dit wat jy besit, het begin bepaal wat jou sosiale stand is. Daar het `n nuwe drie-eenheid op die horison verskyn. Dit is nie meer God die Vader, en die Seun en die Heilige Gees nie, maar die drie Eenheid wat vra: Wat ry jy? Waar bly jy? Wat kry jy?

Dit hang af van hoeveel jy kry, wat jy ry en waar jy bly, wat, so sê die media, ons gelukkig maak. Geluk het dus geskuif – dit is nie meer `n innerlike toestand nie, maar `n uiterlike impuls. Dinge en goeters word dit wat mense gelukkig maak.

Natuurlik het die siening tragiese gevolge; arm kinders koop vir hulle `n sekere soort tekkie al kan hulle dit nie bekostig nie. Ons lees selfs van kinders wat `n ander tiener doodgemaak het omdat hulle sy tekkies wou hê.

Nog `n interessante gegewe is dat voor 1957 die meeste mense gesê het dat hulle hulself gelukkig ag. Dit was ook die tyd toe die meeste mense nog gereeld kerk bygewoon het. Na 1957 sê die meeste mense dat hulle ongelukkig is en dit is ook die tyd dat kerkbywoning begin afneem het. Wat het dan in 1957 gebeur? Die heel eerste winkelkomplekse is toe gebou. Sowat 70% van alle mense besoek die winkels een of twee keer per week terwyl slegs 39% `n oggenddiens bywoon en slegs 17% `n aanddiens. Dit wil sê, winkelkomplekse het die nuwe aanbiddingslokale geword met `n nuwe leuse: Shop till you drop.

Ons kan baie lank daaroor redeneer, maar ons almal het deel geword van die sogenaamde “rat race”. Almal van ons het al geval vir die leuen wat sê, meer is gelukkiger. Soos die bufferplakker mos sê: “You may win the rat race my friend but you still remain a rat.”

`n Klomp kwajongens het by `n winkel ingebreek, maar niks gesteel nie. Hulle het al die pryse omgeruil en groot gelag toe die mense die volgende dag by die winkel kom en jasse koop vir 50 sent, silwer oorringe vir R5, blikkieskos vir R300, ensovoorts.

Ek dink dit is presies wat in ons samelewing ook gebeur het – iemand het die prysetikette omgeruil. Die hier en die nou het belangriker geword as die ewigheid. Materiële dinge het belangriker geword as geestelike dinge.

Skriflesing:  1 Timoteus 6:6-10.  Teksvers:  1 Timoteus 6:7 en 8.

Prediking: Die lewenshouding van tevrede wees met wat jy het, word deur die Bybel as `n belangrike deug vir Christene beskou. In ons moderne samelewing is daar egter baie opposisie vir tevredenheid.

Onrealistiese verwagtings/begeertes: Die advertensiewese praat van die beginsel van dissatisfaksie om hulle produkte te verkoop. Hulle doel is om jou ontevrede te maak met dit wat jy het sodat jy hulle produk kan koop. Hulle sal sê jou magie lyk bietjie groot, dissatisfaksie – drink net die poeier en dan lyk jy ook iets en fraai, en pas jy ook in `n nommer 6, 8?

Ek is nie `n groot kenner van die goed nie, maar het `n paar interessante dinge gelees. Motiverings analiste word ingespan om na te vors hoe adverteerders by die koper se bewuste sensors en weerstande kan verbykom (“the cerebral bypass”) om die onbewuste “triggers of action” te bereik. Mense se behoeftes en drange, veral hulle seksuele begeertes, hulle vrese en aggressiewe gevoelens, hul instinkte en neiging tot afguns moet sodanig geaktiveer word dat dit hulle keuses beïnvloed. Vroue se vrese vir die ouderdom en mans se begeerte om viriel te bly, word uitgebuit. Algaande word meer ontdek oor die wyse waarop kleure en simbole in diens van die proses gebruik kan word. Een tegniek is om byvoorbeeld die visuele en ouditiewe indrukke so snel op een te hoop dat die waarnemer se bewuste nie mooi weet wat hom tref nie, maar in sy onderbewuste word `n patroon gevestig.  

Selfs die bio-elektronika en psigofisiologie word ingespan by die navorsing. Die pupillometer meet byvoorbeeld die reaksie van die menslike oog op visuele prikkels sodat adverteerders sal weet wat die beste gaan werk. Sekere teaters (flieks) word met elektroniese sensors toegerus wat gebruik word om die mense in die flieks se reaksies te toets op advertensies en te sien wat die beste werk en hoekom. Bemarkings- firmas gebruik “the seductive art of packaging” om die voorkoms van produkte so aantreklik moontlik te maak vir die oog.  

Supermarkte pak dit wat vir kinders belangrik is, op hulle oogvlak en dan word hulle, soos dit genoem word, “assistant salespeople”. Melk en brood word heel agter gepak sodat jy deur die winkel moet stap. Lekkers word by die register gepak – ek word elke keer gevang.

Musiek word gemeet in BPM’s – “beats per minute en dit het ook `n invloed – regte musiek en die hardheid op die regte plek en by die regte produkte help jou ook om die goed te koop. Ons moet dus bewus wees van die dinge – daar is dus nie so iets dat mens kan dors wees vir Coke nie – mens is dors vir water, ensovoorts.

Onbillike vergelykings: Die tweede vyand is onbillike vergelykings. Almal van ons doen dit – ons vergelyk onsself met ander. Daar is altyd iemand beter, mooier, ryker, maerder, slimmer as jy. Dit het die gevolg dat jaloesie insluip en dan is dit onmoontlik om tevrede te wees.

Soos die klein dogtertjie wat by maatjie speel en die maatjie vertel dat die tandmuis vir haar R2 gebring het.  Die maatjie sê toe: “Ons tandmuis het vir my R5 gebring.” Toe gaan vra sy die tannie om haar ma te bel sodat haar ma ook liewers van die tandmuis gebruik moet maak wat R5 gee.  

As jy tevrede wil wees – hou op om jouself met ander te vergelyk.

Onopgemerkte seëninge: Die derde vyand van geluk is dat ons seëninge onopgemerk by ons verbygaan.  Paulus sê in 1 Timoteus 6:8 dat as ons klere en kos het moet ons tevrede wees. Ons het immers met niks in die wêreld gekom nie en ons gaan ook met niks hieruit. Dankie tog dat die Here nie vir ons `n rekening stuur nie en sê: “Ja, soveel water gedrink en soveel suurstof ingesluk – Betaal jou suurstof dief.”

Klassieke ou verhaaltjie: `n Man het gekla oor sy skoene tot hy `n man gesien het sonder voete.

`n Engelssprekende man sê dat ons niks het om op trots te wees nie. Die dinge waarop ons die meeste van die tyd trots is, het ons verniet gekry. Hy sê ons het ’n “Pride of race, pride of face and pride of place. But the only pride that we should have is pride of grace.”  

Ons moet roem en tevrede wees omdat God vir ons genadig was.

Nou hoe kan mens dan tevrede wees? Goeie nuus – mens kan dit aanleer. Paulus sê in Filippense 4:12:  “Ek sê dit nie omdat ek gebrek ly nie, want ek het geleer om my in alle omstandighede te behelp. 12 Ek weet wat armoede is en ek weet wat oorvloed is; van alles het ek ondervinding: om genoeg te hê om te eet sowel as om honger te ly, om oorvloed te hê sowel as om gebrek te ly”. “Ek het geleer”, sê hy, “om onder alle omstandighede tevrede te wees.”

Nou wat moet ons leer om tevrede te kan wees in die wêreld waarin ons leef?

Die eerste ding om te leer is om dankbaar te wees. Die ou gediggie sê mos: “Two persons in prison, The one see stars, And the other bars.”

Tydens `n byeenkoms van gemeentevroue speel die vroue die speletjie om te kyk wie die kwaaiste en die ongelukkigste kan lyk. Raai wie wen toe? Die tannie wat nie saamgespeel het nie en gesê het: “Mens speel nie sulke dom goed by die kerk nie.”

Daar is vir `n man wat altyd tevrede is, gevra: “Wat is jou motto? Hoe kry jy dit reg?” Hy sê toe dat hy drie dinge doen: “It is easier to act your way into a better way of feeling than to feel yourself into a better way of acting; If you go through the motion you will feel the emotion; Fake it till you make it.”

Die pad na tevredenheid is dus om jou seëninge te tel. Soos die vrou wat gaan kla het by die dominee en gesê het: “Ons huis is net te klein en nou kom my skoonouers ook nog by ons bly. Wat moet ek doen?” Toe sê die dominee: “Koop vir julle hoenders en laat hulle ook in die huis bly”. Sy was verbaas, maar doen dit toe.  Na  `n week kon sy net nie meer hou nie en is weer dominee toe: “Nee, dit is net te erg – geen stilte en oorbevolk.” “Koop `n bok en laat dit ook in die huis bly.” Onmoontlik, maar tog doen sy dit. Na `n week sê sy:  “Ek sal van my kop afraak. Dit is net te erg.” Toe sê dominee vir haar: “Verkoop die hoenders en die bok.”  Twee dae later is sy terug by die predikant: “Met die bok en die hoenders uit die huis het ons so baie spasie en soveel stilte. Dit is regtig lekker om my skoonouers ook by ons te hê. Dank die Here.”  

Fokus op Jesus: Paulus sê hy het een ding geleer. As jy God het, het jy alles. Hy stel dit so in 2 Korintiërs 12:9: “My genade is vir jou genoeg. My krag kom juis tot volle werking wanneer jy swak is.”

Volgens Paulus is die vinnigste manier om ontevrede te wees wanneer jy probeer om mense tevrede te stel. Hy probeer nie om mense gelukkig te maak nie, maar om God te laat glimlag. In Matteus 10 sê Jesus vir sy dissipels: “Moenie vir mense bang wees wat dalk die liggaam kan skade berokken, maar wat die siel nie kan raak nie.” Hoe sê hulle: “You can’t please all the people all the time.”

Geniet wat jy het. Iemand vra tereg: “If people are not happy with what they have, why do they want more of it?”

Nog `n vraag: Hoeveel van dit wat jy het, gebruik jy wel? Daar staan honderde goed in ons huise wat ons gekoop het, omdat ons geglo het ons het dit nodig, maar dit toe nooit gebruik het nie. Dink maar aan daardie tuisgimnasium wat bitter min gebruik word.

`n Spreekwoord sê: “Dit is dwase wat arm leef, om ryk te kan sterf” en Spreuke 16:8: “Liewer min hê en reg lewe as baie inkomste hê deur onreg.” Volgens Spreuke 17:1 is `n stukkie droë brood met vrede daarby beter as `n huis vol kos met `n getwis daarby.  Spreuke 30:8-9 sê: “Net twee dinge vra ek van U; daarna kan ek sterf: 8 moenie toelaat dat ek vals is en lieg nie; moet my nie arm maak of ryk nie, gee my net die kos wat ek nodig het, 9 sodat ek nie te veel het en U verloën en sê: ‘Wie is die Here?’ nie, en sodat ek nie arm word en steel en my God se Naam oneer aandoen nie.”

Deel jou goed. Die opdrag in die tyd waarin ons leef is: “The rich must live simply so that the poor may simply live.”

`n Man was skatryk, maar nog ongelukkig. Hy laat kom die dominee en vra: “Hoekom dink u is ek so ongelukkig?” Die dominee merk toe op dat die hele huis vol spieëls is sonder enige vensters. Hy vra of hy ’n spieël mag vervang. “Ja”, sê die man, “as dit sou help.” Die dominee sê toe vir die man om in die spieël te kyk vra: “Wat sien jy?” Die man se antwoord was: “Ek sien myself.” Die dominee sê toe dat hy na die vensters moet kyk en vra weer wat hy sien. Nou was die antwoord: “Ek sien mense wat stap en kinders wat speel en siekes en armes”. “Ja”, sê die dominee, “beide die spieël en die venster is van glas. Die een het net silwer by. Jou goud en jou silwer kan so maklik maak dat jy net teen jouself vaskyk. Dit maak mens ongelukkig.  Maar as jy met jou besittings na buite kyk en dit begin deel, kom daar vir jou geluk.”

Wil jy `n lewe lei van tevredenheid? Dan moet jy jou goed met ander deel. Dan is dit nodig dat ons dieselfde gesindheid sal hê as Gandhi wat tydens `n treinrit een van sy skoene verloor en toe onmiddellik sy ander skoen uitgetrek het en dit ook afgegooi het. “Wat maak jy nou?” vra iemand vir hom. “Man”, sê Ghandi, “die arme man wat die een skoen optel, kan niks daarmee doen nie en ek kan ook niks met een skoen doen nie. Nou kan die ou wat die twee skoene optel dit ten minste gebruik.”

John Milton skryf iets skrikwekkend: “Ons het al so ver gevorder, die begeertes na meer, die selfsug het al so intens geword dat ons eerder heerser van die hel sal wees as `n dienaar in die hemel.”

Mag dit tog nooit van ons waar wees nie.

`n Amerikaner besoek Mexiko en kom by `n klein kusdorpie. Hy sien `n man wat in sy boot sit met `n klomp groot geelvintunas in. Hy komplimenteer die Meksikaan en vra: “Hoe lank het dit jou gevat om die tunas te vang?” “Ag, `n kort tydjie”, sê die Meksikaan, “seker so twee, drie uur”. “Hoekom bly jy dan die heeldag uit en vang meer nie?” vra die Amerikaner. “Nee, ek het genoeg vir my en my familie se behoeftes, dankie,” sê die Meksikaan. “Maar wat doen jy dan die res van die dag?” vra die Amerikaner. “Ek slaap en speel met my kinders en dan gaan stap ek en my vrou deur die buurt en kuier by van my amigo’s en dan in die aand speel ek bietjie kitaar en drink bietjie wyn op my stoep terwyl ek vir die see kyk.”

“Mensdom”, sê die Amerikaner, “ek het `n graad in bemarking en kan jou help om baie ryk te word. Jy kan `n groter boot koop en dan kan jy meer visse vang”. “En dan?” vra die Meksikaan. “Dan kan jy nog meer bote koop en nog ryker word en selfs uitvoer.” “En dan?” “Dan kan jy so ryk word dat jy in `n groot stad in `n kantoor gaan sit en werk en ander die visvang laat doen.” “En dan?” “Dan kan jy aftree met baie geld.” “En dan?” “Dan kan jy vir jou `n plekkie koop op `n klein kusdorpie en dan kan jy slaap, en met jou kinders speel, en met jou vrou deur die buurt stap, en by jou amigo’s kuier en in die aand kitaar speel en op jou stoep sit en vir die see kyk.”  

Die punt is eenvoudig: Geniet wat jy nou het – dit is `n gawe uit God se hand.

